ПІСЬМО ПЕРАМОЖЦУ!
Школьнікі разам з салдатамі воінскай часці горада Валожына – усяго каля паўсотні чалавек – сталі ўдзельнікамі раённага этапу Усебеларускай патрыятычнай акцыі “Пісьмо Пераможцу!”.
Акцыю, прымеркаваную да 70-годдзя Перамогі, арганізавалі Беларускі рэспубліканскі саюз моладзі і Беларуская рэспубліканская піянерская арганізацыя.

Дзеці, падлеткі і вайскоўцы складалі пасланні ў форме эсэ не толькі сваім дзядам і прадзедам, многіх з якіх ужо няма на свеце. Удзельнікі акцыі маглі праявіць фантазію і творчыя здольнасці, напісаўшы, напрыклад, незнаёмаму чалавеку на фронт альбо ў партызанскі атрад. Моладзь у сваіх лістах, зложаных знакамітымі ваеннымі трохвугольнікамі, не толькі дзякавала ветэранам Вялікай Айчыннай вайны за мірнае неба над галавой, але і распавядала пра сябе.

Аўтарскія работы адвезлі ў абласны камітэт БРСМ, а адтуль у спецыяльным паштовым мяшку – у Цэнтральны камітэт БРСМ. Туды ў асобным канверце адправілі таксама 14 лепшых “Пісем Пераможцу!”.

На заключным этапе рэспубліканскай акцыі выбралі 70 лепшых рукапісных лістоў з усёй краіны, якія ўдзельнічаюць у тэлемарафоне ЗАТ “СТБ”, прымеркаваным да 70-годдзя Вялікай Перамогі, і размешчаны на інтэрнэт-партале “Моладзь Беларусі”.

Аўтараў лепшых работ узнагародзяць граматамі БРСМ, БРПА і памятнымі прызамі ЗАТ “СТБ”.

